
NOTA 

minn: Segretarjat Ġenerali tal-Kunsill 

lil: Delegazzjonijiet 

Suġġett: Rapport dwar il-Mekkaniżmu ta’ Twissija 2023 

‒ Abbozz ta' konklużjonijiet tal-Kunsill 
  

Id-delegazzjonijiet isibu mehmuż l-abbozz ta' konklużjonijiet tal-Kunsill dwar ir-Rapport dwar il-

Mekkaniżmu ta' Twissija 2023, kif imħejji mill-Kumitat Ekonomiku u Finanzjarju fl-10 u l-

11 ta' Jannar 2023. 

RAPPORT DWAR IL-MEKKANIŻMU TA' TWISSIJA 2023 

– Abbozz ta' konklużjonijiet tal-Kunsill ECOFIN – 

Il-Kunsill (ECOFIN): 

1. JINNOTA li fl-2021 u l-2022, l-ekonomija tal-UE kompliet bl-irkupru qawwi tagħha ta' wara 

l-pandemija bis-saħħa tal-azzjoni politika rapida fil-livell nazzjonali, tal-UE u taż-żona tal-

euro, u minkejja l-impatt ekonomiku tal-gwerra ta' aggressjoni tar-Russja kontra l-Ukrajna, 

filwaqt li ġew evitati l-aktar xenarji negattivi. Madankollu, pressjonijiet minħabba l-prezzijiet 

għoljin tal-enerġija, l-erożjoni tal-kapaċità tal-akkwist tal-unitajiet domestiċi, ambjent estern 

aktar dgħajjef u kondizzjonijiet ta' finanzjament aktar stretti qed jieħdu prominenza ċentrali u, 

hekk kif nidħlu fl-2023, l-attività ekonomika qed tonqos. JIRRIKONOXXI li s-suq tax-

xogħol għadu reżiljenti. JAGĦRAF li l-inċertezzi huma għoljin, b'mod partikolari b'rabta mal-

persistenza tal-kriżi tal-enerġija. JISSOTTOLINJA li l-kundizzjonijiet ekonomiċi li qed 

jiddeterjoraw iżidu l-vulnerabbiltajiet u r-riskji relatati mal-iżbilanċi makroekonomiċi, inkluż 

żbilanċi ġodda emerġenti possibbli. 

2. JISSOTTOLINJA li l-prestazzjoni ġenerali taż-żona tal-euro u tal-UE teħtieġ it-tkomplija ta' 

koordinazzjoni mill-qrib tar-risponsi politiċi biex jittaffa l-impatt tal-prezzijiet għoljin tal-

enerġija. JENFASIZZA li miżuri mhux koordinati jistgħu jinvolvu effetti konsegwenzjali 

għall-Istati Membri kollha u b'mod partikolari għaż-żona tal-euro, u jistgħu jipperikolaw il-

kondizzjonijiet ekwivalenti ta' kompetizzjoni, jirriżultaw f'aktar diverġenza, u jamplifikaw l-

impatt eteroġenu tal-kriżi tal-enerġija. 

3. JENFASIZZA l-importanza tat-tkomplija tal-implimentazzjoni tal-Proċedura ta' Żbilanċ 

Makroekonomiku fid-detezzjoni, il-prevenzjoni u l-korrezzjoni bikrija tal-iżbilanċi li jxekklu 

l-funzjonament tajjeb tal-ekonomiji tal-Istati Membri, l-Unjoni Ekonomika u Monetarja jew l-

ekonomija tal-Unjoni Ewropea kollha kemm hi. JILQA' r-Rapport dwar il-Mekkaniżmu ta' 

Twissija 2023, li jagħti bidu għat-tnax-il ċiklu annwali tal-Proċedura ta' Żbilanċ 

Makroekonomiku. 

4. JAQBEL B'MOD ĠENERALI mal-valutazzjoni tar-Rapport dwar il-Mekkaniżmu ta' Twissija 

rigward l-evoluzzjoni tal-iżbilanċi makroekonomiċi fl-UE u fiż-żona tal-euro, u r-riskji 

emerġenti. JILQA' l-fatt li, qabel id-deterjorament fil-kundizzjonijiet ekonomiċi, it-tnaqqis 

tad-dejn privat u pubbliku minn livelli għoljin kien reġa' beda f'ħafna Stati Membri wara li l-

pandemija interrompiet l-aġġustament u żiedet l-proporzjonijiet tad-dejn. JINNOTA li t-

tkabbir tal-PDG nominali huwa mbassar li jgħin fit-tnaqqis tal-proporzjonijiet tad-dejn kemm 

fl-2022 kif ukoll fl-2023. JIRRIKONOXXI li l-ambjent ekonomiku li qed jinbidel malajr u l-

kondizzjonijiet ta' finanzjament aktar stretti huma mistennija li jitfgħu aktar pressjoni fuq id-

dejn privat u pubbliku. 

5. JINNOTA li fl-2021 il-kontijiet kurrenti ta' ħafna mill-Istati Membri reġgħu tqarrbu lejn il-

pożizzjonijiet tagħhom ta' qabel il-pandemija tal-COVID, li ġie rifless ukoll fiż-żieda tas-

surplus tal-kont kurrenti taż-żona tal-euro. JENFASIZZA li fl-2022 il-bilanċi tal-kontijiet 

kurrenti, inkluż is-surplus tal-kont kurrenti taż-żona tal-euro, naqsu b'mod qawwi, xprunati 

primarjament minn prezzijiet għoljin tal-enerġija. JILQA' r-ritorn mistenni tal-aġġustament 

simetriku tal-pożizzjonijiet esterni fi ħdan iż-żona tal-euro. JIEĦU NOTA li l-kost ta' unità 

lavorattiva qed jiżdied b'mod qawwi f'xi Stati Membri li għandhom surpluses kbar fil-kont 

kurrenti. 

6. JINNOTA li fl-2022 iż-żidiet fil-pagi aċċelleraw, u l-produttività ma żammitx il-pass, u 

b'hekk żdiedu l-pressjonijiet fuq il-kompetittività fil-prezzijiet. JIRRIKONOXXI li, minħabba 

inflazzjoni għolja, l-introjtu disponibbli reali tal-unitajiet domestiċi qiegħed jonqos. 

JINNOTA li jistgħu jkunu qed jiżviluppaw effetti indiretti f'xi Stati Membri. JAGĦRAF li r-

rati tal-inflazzjoni huma għoljin u jvarjaw b'mod sinifikanti fost l-Istati Membri, u dan jista' 

jaffettwa b'mod mhux uniformi r-rati tal-kambju effettivi reali b'impatt fuq il-kompetittività, 

b'mod partikolari fiż-żona tal-euro. 

7. JIEĦU NOTA tat-tkomplija tat-tnaqqis fis-self improduttiv u tal-irkupru fil-profittabbiltà tal-

banek, iżda JIRRIKONOXXI li d-deterjorament tal-kundizzjonijiet ekonomiċi jista' jkollu 

impatt negattiv fuq il-kwalità tal-assi u l-profittabbiltà bankarja. JINNOTA li f'xi Stati 

Membri fl-2021 u fil-bidu tal-2022, il-prezzijiet tad-djar komplew jaċċelleraw, u li huma 

mistennija jimmoderaw biż-żieda fir-rati tal-imgħax u bit-tnaqqis fl-introjtu disponibbli reali 

tal-unitajiet domestiċi; JIRRIKONOXXI li din il-moderazzjoni għaddejja f'ħafna mill-pajjiżi 

tal-UE, iżda mhux f'kollha. JAGĦRAF li r-rati tal-imgħax li qed jogħlew għandhom impatt 

fuq il-kapaċitajiet tal-unitajiet domestiċi biex jissodisfaw il-pagamenti ipotekarji. 

8. JILQA' l-analiżi ta' kwalità għolja fir-Rapport dwar il-Mekkaniżmu ta' Twissija, inkluż l-

enfasi fuq valutazzjoni li tħares 'il quddiem ta' evoluzzjoni possibbli tar-riskji għall-istabbiltà 

makroekonomika. JINNOTA ż-żieda fil-viżibbiltà tad-dimensjonijiet tal-UE u taż-żona tal-

euro fir-rapport. 

9. JIEĦU NOTA tal-intenzjoni tal-Kummissjoni li twettaq analiżijiet fil-fond għall-għaxar Stat 

Membri li esperjenzaw żbilanċi jew żbilanċi eċċessivi fl-2022, kif ukoll għal seba' Stat 

Membri oħra b'riskju partikolari ta' żbilanċi emerġenti ġodda. JILQA' t-tħejjija skedata ta' 

valutazzjonijiet tematiċi approfonditi tal-iżviluppi fis-swieq tad-djar, id-dinamika tal-

kompetittività, u s-sostenibbiltà u l-bilanċi esterni, li għandhom jinfurmaw it-tħejjija ta' 

analiżijiet fil-fond speċifiċi għall-pajjiż. 

10. JISSOTTOLINJA l-importanza tal-Proċedura ta' Żbilanċ Makroekonomiku fil-koordinazzjoni 

tal-politika ekonomika tal-UE u JENFASIZZA l-ħtieġa li jiġu żgurati t-trasparenza u s-

sorveljanza multilaterali. JAPPELLA għal monitoraġġ mill-qrib tal-iżbilanċi eżistenti u 

potenzjalment emerġenti, u rispons politiku f'waqtu, inkluż l-implimentazzjoni tar-riformi 

rilevanti kif rakkomandat fir-rakkomandazzjonijiet speċifiċi għall-pajjiż fil-kuntest tas-

Semestru Ewropew, u kif inkluż fil-pjanijiet għall-irkupru u r-reżiljenza. JISSOTTOLINJA LI 

l-prevenzjoni u l-korrezzjoni tal-iżbilanċi makroekonomiċi jsaħħu l-kapaċità tal-Istati Membri 

li jirreaġixxu għax-xokkijiet u jappoġġaw il-konverġenza ekonomika. JENFASIZZA li t-

tnaqqis tal-żbilanċi kollha jwassal għal effetti konsegwenzjali pożittivi fiż-żona tal-euro u l-

UE kollha. 

11. JINNOTA li r-Rapport dwar il-Mekkaniżmu ta' Twissija 2023 huwa konsistenti mal-proposta 

tal-Kummissjoni dwar il-futur tas-sorveljanza tal-iżbilanċi makroekonomiċi mressqa fil-

kuntest tar-rieżami tal-governanza ekonomika tal-UE, b'mod partikolari r-rwol preventiv aktar 

b'saħħtu tal-Proċedura ta' Żbilanċ Makroekonomiku f'ambjent ikkaratterizzat minn riskji 

ġodda. JISSOTTOLINJA l-ħtieġa ta' riflessjonijiet bir-reqqa u malajr dwar il-governanza 

ekonomika, inkluż il-Proċedura ta' Żbilanċ Makroekonomiku u r-rabtiet tagħha ma' fergħat ta' 

sorveljanza rilevanti oħra tal-UE. 

